
Na osnovu člana 16. stav (2) Zakona o Vladi Zeničko-dobojskog kantona – Prečišćeni
tekst („Službene novine Zeničko-dobojskog kantona“, broj: 7/10 i 3/23), a u vezi sa članom 30.
Zakona o razvojnom planiranju i upravljanju razvojem u Federaciji Bosne i Hercegovine
(„Službene novine Federacije BiH“, broj: 32/17), članom 2. stav (1) i članom 13. Uredbe o
evaluaciji strateških dokumenata u Federaciji Bosne i Hercegovine („Službene novine
Federacije BiH“, broj: 74/19 i 2/21), na prijedlog Stručne službe za razvoj i međunarodne
projekte, Vlada Zeničko-dobojskog kantona, na 90. sjednici, održanoj dana 18.07.2025. godine,
d o n o s i 

O D L U K U 
o pokretanju procesa evaluacije u toku Strategije razvoja Zeničko-dobojskog kantona 

za period 2021.-2027. godina

Član 1.

(Predmet Odluke)

Pokreće se proces evaluacije u toku Strategije razvoja Zeničko-dobojskog kantona za
period 2021.-2027. godina, usvojene Odlukom Skupštine Zeničko-dobojskog katona
(„Službene novine Zeničko-dobojskog kantona“, broj: 3/21) (u daljnjem tekstu: Strategija
razvoja).

Član 2.

(Ciljevi evaluacije)

(1) Ciljevi evaluacije su:
a) Pružanje blagovremenih i relevantnih informacija nadležnim institucijama u Zeničko-

dobojskom kantonu prilikom određivanja razvojnih prioriteta i strateških pravaca;
b) kontinuirano unapređenje javnih politika korištenjem rezultata evaluacije strateških

dokumenata;
c) osiguranje transparentnosti i odgovornosti za korištenje javnih finansijskih sredstava.

(2) Evaluacija u toku se provodi sa ciljem utvrđivanja stepena implementacije Strategije
razvoja, ostvarivanja, te efikasnosti i efektivnosti planiranih mjera i direktnih rezultata prema
zacrtanim ciljevima i očekivanjima.

Član 3.

(Principi)

U procesu evaluacije u toku Strategije razvoja primjenjivat će se ključni principi
evaluacije strateških dokumenata u Federaciji iz člana 3. Uredbe o evaluaciji strateških
dokumenata u Federaciji Bosne i Hercegovine („Službene novine Federacije BiH“, broj: 74/19
i 2/21).

Član 4.

(Zaduženja)

(1) Za koordinaciju, tehničku i stručnu podršku tokom provođenja evaluacije Strategije
razvoja, kao i za nadzor nad implementacijom preporuka koje proisteknu iz evaluacijskog
procesa zadužena je Stručna služba za razvoj i međunarodne projekte Zeničko-dobojskog
kantona.



(2) Poslovi koordinacije, tehničke i stručne podrške za provođenje evaluacije Strategije
razvoja, koje obavlja Stručna služba za razvoj i međunarodne projekte Zeničko-dobojskog
kantona, podrazumijevaju slijedeće:

a) izrada plana evaluacije;
b) priprema opisa poslova vanjskih evaluatora, te učešće u procesu odabira vanjskih

evaluatora putem javnog poziva;
c) organizacija evaluacije i osiguravanje da se evaluacija provodi u skladu sa radnim

zadatkom i stručnim podlogama za provođenje evaluacije strateških dokumenata;
d) pružanje administrativno-tehničke podrške evaluatorima tokom evaluacije;
e) omogućavanje dostupnosti potrebnih podataka evaluatorima;
f) organizacija konsultacija sa relevantnim institucijama na preliminarne nalaze, zaključke

i preporuke evaluacije;
g) priprema objave rezultata evaluacije;
h) nadzor nad izradom izvještaja u skladu sa propisanom strukturom;
i) nadzor nad provođenjem usvojenih preporuka evaluacije;
j) dostava finalnog izvještaja Vladi kantona i njegovo objavljivanje na web-stranici

kantona.

Član 5.

(Period provođenja)

Evaluacija u toku se provodi obavezno u predzadnjoj godini implementacije Strategije
razvoja, a postignuti rezultati dostupni su i koriste se u toku izrade novih strateških dokumenata.

Član 6.

(Obezbjeđenje sredstava)

Za provođenje evaluacije u toku Strategije razvoja planirana su sredstva u bruto iznosu
od 9.000,00 KM i osigurat će se iz Budžeta Zeničko-dobojskog kantona za 2026. godinu, razdjel
12, budžetska organizacija 03, potrošačka jedinica 0001, Stručna služba za razvoj i
međunarodne projekte, budžetska pozicija 613900 – Izdaci za komisije, zastupnike i druge
samostalne djelatnosti – Izdaci iz budžeta izvor 10.

Član 7.

(Stupanje na snagu)

Ova odluka stupa na snagu danom donošenja, a biće objavljena u „Službenim novinama
Zeničko-dobojskog kantona“.

Broj: 02-24-13884/25
Datum, 18.07.2025. godine
Zenica

DOSTAVLJENO:
1x Stručna služba za razvoj i međunarodne projekte,
1x Svim ministarstvima i drugim tijelima kantonalne uprave,
1x Web stranica Zeničko-dobojskog kantona,
1x „Službene novine Zeničko-dobojskog kantona“,
1x a/a.

